
Qanoq iliorluni coronavirusip nunatta aningaasaqarneranut eqquinerlunnera 

annikinnerpaamiitinniarlugu nunatsinneersunik atuinerup annertunerpaamiitsissinnaanera 

pillugu apeqquteqaat aallaavigalugu oqallisissiaq. 

(Siumup Inatsisartunut ilaasortaatitai) 

 

 

Peqqinnissamut, suliniuteqarnissamut aningaasaqarnikkullu tunngasutigut qanoq ililluta 

Corona-virusimut nutaamut siammaassisumik tunngavilersukkamik, qaffasissumillu 

periusissamik qulakkeerinninnissatsinnut oqallisissatut siunnersuut. 

(Inatsisartunut ilaasortaq Tillie Martinussen, Suleqatigiissitsisut) 

 

 

Aallarniutigalugu apeqquteqaat aallaavigalugu oqallisissiaqartunut pingaaruteqartunut Atassut-miit 

qujavugut, imatullu tulleriinneri malillugit oqaaseqarfigissavagut. 

 

Siullermik Siumup Inatsisartunut ilaasortaatitaasa oqallisissiaat, qanoq iliorluni coronavirusip 

nunatta aningaasaqarneranut eqquinerlunnera annikinnerpaamiitsinniarlugu nunatsinneersunik 

atuinerup annertunerpaamiitsissinnaanera saqqummiussaqarneratigut maluginiarparput, avataaniit 

takornarissat Nunatsinnut tikittartut annikilleriarujussuarnerisigut iliuuseqartariaqarnerput. 

 

Takornariaqarneq Nunatsinni aningaasarsiutigineqarnera siuariartorfiani nuannaarutigigaluaripput, 

Coronavirusip takornariaqarnikkuinnaanngitsoq nunarsuarmi tamarmi aningaasarsiornitsinnut 

eqquinerlunnera, neriunniarta piaartumik qaanngiumaartugut.  

 

Pilersaarutaareeraluartumik nunanut allanut angalanissat pisinnaajunnaarfiini, Siumut Inatsisartuni 

ilaasortaatitaasa nunatta iluani angalasoqarnerunissaanik kaammattuuteqarnerat, kommuunet 

takornarialerisullu misilittagartuut suleqatigiinnerisigut periarfissanik nutaanik aqqutissiuussinissaat 

Atassut-miit tamakkiisumik taperserparput.  

 

Periarfissaareersut neqeroorutigineqarsinnaasut atorluarsinnaasagullu, takornarissat nunatta 

avataaneersut ilaatigut ulluni arlalissuarni nuannareqalugit ornittagaat, nunaqavissunik ornissallugit 

kajumilersitsinissamut aqqutissiuussisinnaanermut suleqataasariaqarpugut. 

 



 
Eqqumiitsuliortortavut eqqungaanerpaat ilaanniittut tapersersornerujussuusariaqarpagut. 

Pingaartumillu isiginnaagassiortut nipilersortartullu. Taakkuuppummi inuppassuarnut 

takutitseqqaarlutik suliaminnik ingerlatsisinnaasut. Tapiissutinik qinnuteqarsinnaanerannut 

eqaannerujussuarmik tulluarsaasariaqarpugut. Assersuutigalugumi annaasanut tunngasumut 

nipilersortartut qinnuteqarniaraangamik, aatsaat cvr normoqaqqaartariaqarnerat atorsinnaanngilaq. 

Tassami nipilersorfiit amerlanerpaat tamangajammillu cvr atoqquneq ajormassuk, nipilersortartut 

cvr normoqarneq ajorput. Taamaammat nipilersortartunut suli tulluarnerusumik qinnuteqarfissaq 

suliarineqartariaqarpoq. 

 

Nunatsinni angallannermi billetit akikillerujussuartariaqarput, nunatta iluani angallanneq 

annertusarumallugu. Angallannikkut kiffartuussinissamut isumaqatigiissutikkut 

aningaasarpassuarnik qaffaagutta tamanna aamma piviusunngorsinnaavoq. 

 

Danmarkimi Nunatsinnilu pissutsit assigiinngitsorujussuupput. Nunatta iluani killilersuineq 

Danmarkimisut aaqqissuunneqartariaqanngilaq. Nunatsinni tuniluunneq maleqqissaarlugu 

killilersuineq ingerlanneqartariaqarpoq suliffeqarfippassuit ingerlaannarnissaat eqqarsaatigalugu. 

Nunattalu iluani aningaasat kaaviiaartilluarnissaat siunertaralugu. Ullormiillu ullormut 

nakkutilleeqqissaarnissaq piareersimaqqissaarnerlu atorlugu, taamaattorli nunatsinnukartut 

sakkortunerpaamik killilersortariaqarpagut. 

 

Suliffeqarfinnut, allanullu annertuumik aningaasatigut eqqugaasortavut 

tapersersorluartariaqarpagut. Massakkutut itsillugu qinnuteqarniarnermut piumasaqaatit imak 

sukangatigipput, aningaasat piareersimasuutigineqartut ilaannamininngui atorsimallutigit. 

 

Naalagaaffeqatigiinnerput aatsaat taamak pisariaqartigaaq. Piffissami uani immikkorluinnaq ittumi 

suli annertunerujussuarmik aningaasatigut Danmarkimiit taperneqartariaqarpugut. 

Naalagaaffeqatigiitsilluta aningaasarpassuarnik milliardilikkaanik atorniartussaasariaqanngilagut 

naassaanngiusartumik artukkiisussamillu taarsersugassatsinnik. 

 

Aappaatut Inatsisartuni ilaasortap Tillie Martinussen-ip oqallisissiannut qujanaq, imatullu 

naatsumik Atassut-miit oqaaseqarfigissavarput. 

 

Qulequtaq tunngavilersuutaalu soqutiginartoq, nunarput tamaat nappaammik Corona-virusmut 

eqqugaanitta, avammullu ammaassiaartoqqilernitta kingunerisaanik,  tuniluunneq nunatta ilaanut  

siammaatissagaluarpat, innuttaasut illersorniarlugit sutigut tamatigut tamavitta pitsaanerpaamik 

iliuusaasinnaasunik suleqatigiinnissarput. 

 

Nunatsinni tuniluunneq minnerpaaffissaminiikkaluarpalluunniit, nunarsuup ilaani Corunavirus 

atuutsillugu aningaasarsiornerput avammullu tunisassiornerput eqqornerlunneqarnera 



 
annertusiartuinnartussaavoq, tamanna qularutigineqassanngilaq, neriuutigeqaarpulli piaartumik 

nappaassuup nakorsaatitut akiuussutissaanik nassaartoqarumaartoq. 

 

Aalisarneq inuussutissarsiutitta pingaarnersaat annertoqisumik eqqornerlunneqartareernikuuvoq, 

Landskarsip Kommuunet namminersortullu aningaasarsiornerat ilungersunarsilluinnaraangat, 

sanaartugassat aningaasaliiffigineqareeraluartut il il kinguartikkallarneqartariaqartarput. 

Pinngortitaq aqussinnaanngisarput, politikkikkut naleqqussarfigisarparput ilorraallu tungaanut 

saaqqittarpugut.  

 

Nunarsuarmi nappaassuit nutaat toqqutaasartullu aamma nunatsinnut takkuttuartarput, sulilu 

tamanna nalaattassagipput ilimagisariaqarparput, qujanaqaarliuna ilisimatusarnikkut 

nakorsaqarnikkullu ikiorneqarluarluartaratta.  

 

Pilersaarusioqatigiinnissaq  pingaarnersiorneqarsinnaasunillu siunnersuuteqartoq  arlalinnik 

tikkuaavoq. Taakkununnga tunngatillugu Atassut-miit oqaatigiinnarusupparput, ilungersunartunik 

pisoqartillugu, kommuune-ni tamani (beredskab) pisussaaffioreerpoq,  pisortaaqatigiit iluini pisunut 

suleqatigiissitaliaqarnera, allannguisoqartariaqalerpallu politikkikkut aalajangiinissanut 

inassuteqaateqartoqartassasoq, innuttaasullu pisunut malinnaatinneqarnissaannik.  

 

Inuk qitiutillugu Atassut politikkikkut sulinissaq pingaartitariuassavarput, inatsisilli peqqussutillu 

sussaqqartut tamatta peqatigiilluta naleqqussartuarnissaat pingaaruteqarnera puujussanngilarput. 

 

Taamatut eqikkaalluta apeqquteqaatinut oqallisissiaqartut qutsavigeqqippagut, qanortorlu 

oqallinneq kinguneqarluarili.   


